
ᑐᓴᒐᒃᓴᖅ 
ᒪᓕᒐᓕᐅᖅᑎᒃᑯᑦ ᑕᐃᓯᔪᑦ ᑲᑎᒪᔨᕋᓛᖑᓚᐅᑲᖕᓂᐊᖅᑐᒥᒃ ᕿᒥᕈᔨᐅᓂᐊᕐᓗᑎᒃ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ 

ᒪᓕᒐᓂᒃ  

ᐃᖃᓗᐃᑦ, ᓄᓇᕗᑦ (ᕖᕗᐊᕆ 26, 2001) ᒪᓕᒐᓕᐅᖅᑎᒃᑯᑦ ᑕᒪᐃᑕ ᐊᖏᑲᐃᓐᓇᕐᒪᑕ ᐱᖁᔨᕗᖔᕈᑎᒥᒃ ᐅᓪᓗᒥ 
ᑕᐃᓯᒍᒪᓪᓗᑎᒃ ᑲᑎᒪᔨᕋᓛᖑᑲᐃᓐᓇᕐᓂᐊᖅᑐᓂᒃ ᕿᒥᕈᓂᐊᖅᖢᑎᒃ ᐃᓕᑕᕆᔭᐅᓯᒪᔪᑦ ᐅᖃᐅᓰ ᒪᓕᒐᖓᓂᒃ. 

ᐱᔭᐅᔭᕆᐊᖃᕐᒪᑕ ᐃᓚᖓ 29 ᐊᑐᐊᕐᓗ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᒪᓕᒐᖓᓂ, ᕿᒥᕈᓂᐊᖅᑐᑦ ᖃᐅᔨᓴᕐᓗᑎᒃ 
ᐊᐅᓚᑕᐅᔪᑎᖏᓐᓂᒃ ᑲᔪᓯᑎᑕᐅᔪᑎᖏᓐᓂᓗ ᒪᓕᒐᐅᑉ; ᐊᑐᕐᓂᖃᕐᕕᒋᔭᖏᓐᓂᒃ ᐃᓗᓕᖏᑕ; ᑲᔪᓯᑎᑕᐅᔪᑎᖏᓐᓂᒃ 
ᑐᕌᕈᑎᖏᓐᓂᒃ; ᐊᒻᒪᓗ ᑐᑭᑖᕈᑎᖃᕐᓂᐊᖅᑐᒃᓴᐅᓪᓗᑎᒃ ᐊᒥᓱᓂᒃ ᐊᑐᓕᖅᑎᑕᐅᖁᔭᐅᓇᔭᖅᑐᓂᒃ ᐅᖃᐅᓯᓕᕆᔪᑏᑦ 
ᒪᓕᒐᖏᑦ ᐱᔾᔪᑎᒋᓪᓗᒋᑦ ᐊᑐᐊᒐᕆᔭᐅᔪᓪᓗ. 

ᐅᓐᓄᒃᓴᒃᑲᓐᓂᖅ, ᒪᓕᒐᓕᐅᖅᑎᒃᑯᑦ ᐃᓕᖅᑯᓯᓕᕆᓂᕐᒧᑦ, ᐃᓕᓴᖅᑎᓕᕆᓂᕐᒧᑦ ᐋᓐᓂᐊᖅᑐᓕᕆᓂᕐᒧᓪᓗ 
ᑲᑎᒪᔨᕋᓛᖓᑦ ᓴᖅᑭᑦᑎᓚᐅᕐᒥᔪᑦ ᕿᒥᕈᔪᑎᒋᔭᕕᓂᕐᒥ ᐅᓂᒃᑳᖓᓂᒃ 1999 2000 ᒥ ᐊᕐᕌᒍᓕᒫᒧᑦ ᐅᖃᐅᓯᓕᕆᔨᒃᑯᑦ 
ᓄᓇᕗᒥ ᑲᒥᓯᓇᖓᑕ ᐅᓂᒃᑳᖓᓂᒃ. ᑲᑎᒪᔨᕋᓛᒃᑯᑦ ᐊᑐᓕᖅᑎᑕᐅᖁᔨᓚᐅᖅᑐᑦ ᒪᓕᒐᓕᐅᖅᑎᒃᑯᑦ 
ᐱᒋᐊᖅᑎᑦᑎᖁᔭᐅᓪᓗᑎᒃ ᑲᑎᒪᔨᕋᓛᖑᓚᐅᑲᖕᓂᐊᖅᑐᒥᒃ ᑕᒪᐃᑎᒍᓕᒫᖅ ᕿᒥᕈᔭᐅᓂᐊᕐᒪᑕ ᐃᓕᖓᓂᖃᖅᑐᓕᒫᑦ 
ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᒪᓕᒐᖓᓄᑦ. 

"ᖁᕕᐊᓱᓕᖅᐹᓪᓕᕐᓇᖅᑐᑦ ᑕᑯᓪᓗᒋᑦ ᒪᓕᒐᓕᐅᖅᑎᓕᒫᑦ ᐱᓕᕆᖃᑎᒌᑦᑎᐊᕐᒪᑕ ᑕᑎᒋᔭᒥᓂᒃ ᒐᕙᒪᑎᒃᑯᑦ 
ᓯᓚᑎᖓᓃᑦᑐᓂᒃ ᑕᑎᒋᔭᒥᓂᒃ ᑲᔪᓯᑎᑦᑎᓇᓱᐊᖅᖢᑎᒃ ᐊᑐᐊᒐᕆᔭᐅᓂᐊᖅᑐᓂᒃ ᑭᒡᒐᖅᑐᖅᑐᓂᒃ ᓄᓇᕗᒥᐅᓕᒫᓂᒃ," 
ᐅᖃᓚᐅᖅᑐᖅ ᒥᓂᔅᑕ ᐲᑕ ᑲᑦᑐᒃ, ᐃᓕᖅᑯᓯᓕᕆᔨᒃᑯᑦ, ᐅᖃᐅᓯᓕᕆᔨᒃᑯᑦ, ᐃᓐᓇᓕᕆᔨᒃᑯᑦ ᒪᒃᑯᒃᑐᓕᕆᔨᒃᑯᓪᓗ 
ᒥᓂᔅᑕᖓ. 

"ᑕᐃᔭᐅᔪᑦ ᑲᑎᒪᔨᕋᓛᖑᑲᐃᓐᓇᖅᑐᓂ ᑲᑎᒪᔨᐅᖃᑕᐅᓂᐊᖅᑐᑦ ᑲᒪᔨᐅᓂᐊᕐᒪᑕ ᑖᓱᒥᖓ ᐊᑐᕐᓂᖃᖅᑐᒻᒪᕆᐊᓗᖕᒥᒃ 
ᓇᓗᓇᐃᖅᓯᔪᑕᐅᔪᑦ ᑕᒪᐃᑕ ᒪᓕᒐᓕᐅᖅᑏᑦ ᐊᒃᓱᕉᑎᒋᔭᖏᓐᓂᒃ ᓴᐳᑎᔭᐅᓯᒪᔪᑎᓂᒃ ᐱᒃᑯᒥᓵᕈᑎᓂᓗ ᓄᓇᕗᒥᐅᑦ 
ᐅᖃᐅᓯᖏᓐᓂᒃ," ᐅᖃᓚᐅᖅᑐᖅ ᕆᐱᑲ ᕗᐃᓕᐊᒻᔅ, ᒪᓕᒐᓕᐅᖅᑎᒋᔭᐅᔪᖅ ᖁᑦᑎᒃᑐᕐᒥᐅᓄᑦ. 

ᖃᓪᓗᓈᑎᑐᑦ, ᐅᐃᕖᑎᑐᑦ, ᐃᓄᒃᑎᑐᑦ ᐃᓄᐃᓐᓇᖅᑐᑎᑐᓪᓗ ᐊᔾᔨᖏᓐᓂᒃ ᓴᖅᑭᑦᑎᓚᐅᕐᒥᔪᑦ ᐅᓪᓗᒥ 
ᑲᑎᒪᔨᕋᓛᖑᖅᑎᑕᐅᔫᑉ ᐊᑐᐊᒐᕆᓂᐊᖅᑕᖏᓐᓂᒃ ᑎᓕᔭᐅᓯᒪᔪᑎᒋᔭᖏᓐᓂᓗ ᓇᓗᓇᐃᔭᐃᔪᓂᒃ ᐃᒡᓗᕐᔪᐊᑦᑎᓐᓂ. 

"ᓴᖅᑭᑦᑎᓪᓗᑎᒃ ᓄᓇᕗᒥᐅᓄᑦ ᓴᓇᔭᐅᓯᒪᔪᓂᒃ ᒪᓕᒐᕐᓂᒃ ᑭᐅᓯᔪᑕᐅᓇᓱᐊᖅᑐᒥᒃ ᐅᖃᐅᓯᓕᕆᔪᑎᓄᑦ 
ᐃᓱᒫᓗᒋᔭᐅᖃᑦᑕᖅᑐᓂᒃ ᐱᓕᕆᖃᑎᒌᑦᑎᐊᕆᐊᖃᕐᓂᐊᖅᑐᑦ ᑕᑎᒋᓪᓗᒋᑦ ᐅᖃᐅᓯᓕᕆᔪᑎᑎᒍᑦ 
ᐱᓕᕆᖃᑎᒋᔭᖏᓐᓂᒃ, ᐃᓐᓇᖁᑎᕗᑦ ᓄᓇᓕᕗᓪᓗ," ᐅᖃᕆᓪᓗᓂ ᑖᓄᓪ ᕼᐊᕕᐅᔭᖅ ᖁᕐᓗᖅᑐᒥᐅᖅ. 

ᑲᑎᒪᔨᐅᖃᑕᐅᔪᑦ ᑲᑎᒪᔨᕋᓛᖑᑲᐃᓐᓇᖅᑐᒥ ᐅᑯᐊᖑᔪᑦ: 

• ᒥᔅᑕ ᐅᕕᑎ ᐊᓚᒃᑲᓐᓄᐊᖅ, ᒪᓕᒐᓕᐅᖅᑎᒋᔭᐅᔪᖅ ᐊᑯᓪᓕᕐᒥᐅᓄᑦ 
• ᒥᔅᑕ ᑖᓄᓪ ᕼᐊᕕᐅᔭᖅ, ᒪᓕᒐᓕᐅᖅᑎᒋᔭᐅᔪᖅ ᖁᕐᓗᖅᑐᒥᐅᓄᑦ 
• ᒥᔅᑕ ᑏᕕᑎ ᐃᒃᑲᕐᕆᐊᓗᒃ, ᒪᓕᒐᓕᐅᖅᑎᒋᔭᐅᔪᖅ ᐅᖅᑯᒥᐅᓄᑦ 



• ᒥᓂᔅᑕ ᐲᑕ ᑲᑦᑐᒃ, ᒪᓕᖓᓕᐅᖅᑎᒋᔭᐅᔪᖅ ᕼᐊᑦᓴᓐᐸᐃᒥᐅᓄᑦ 
• ᒥᔅ ᕆᐱᑲ ᕗᐃᓕᐊᒻᔅ, ᒪᓕᒐᓕᐅᖅᑎᒋᔭᐅᔪᖅ ᖁᑦᑎᒃᑐᒥᐅᓄᑦ  

ᑐᓴᕆᐊᓪᓚᒃᑲᓐᓂᕈᒪᒍᕕᑦ ᐅᖃᓗᒍᓐᓇᖅᑐᑎᑦ: 
ᔮᓐ ᑯᐊᒃᒧᑦ 
ᒪᓕᒐᓕᐅᖅᑎᒃᑯᑦ ᐊᒡᓚᒃᑎᖓᓄᑦ 
ᐅᖃᓘᑖ: 867 975 5000  
ᓱᑲᔪᒃᑯᑦ: 867 975 5190  

 


